Botulizm xəstəliyinin laborator diaqnostikasi
           Botulizm  diaqnoz  qoymaq  üçün  xəstədən  10-12ml  qan,100-200 ml qu-suntu  kütləsi , mədə  yuyuntusu , sidik , nəcis götürülür . Müayinə  üçün patoloji  material  xəstəyə  müalicə  zərdabı  vurulmazdan  əvvəl  götürülməlidir.
         Götürülən  materiallar  iki  istiqamətdə  tədqiq  edilir:
· Materiallarda  botulizm  toksinləri axtarılır ;
· Törədicinin  təmiz  kulturasını  almaq  üçün  bakterioloji müayinə aparılır.
       Botulizm toksinin aşkar edilməsi.Müayinə  olunan  materialda  botulizm toksininin  aşkar  edilməsinin  və  onun  tipinin  neytrallaşdırma  reaksiyası  vasi-təsilə  müəyyənləşdirilməsinin  böyük  müalicə  əhəmiyyəti  vardır.
       Xəstənin  müayinə  materiallarından  çıxarış hazırlanır və  fizioloji məhlulla durulaşdırılır.Ancaq  sitrat  qan və qan zərdabı durulaşdırılmamış  istifadə edilir.
       Hazırlanmış  müayinə materialı  ilə  A,B,C,E  tip antitoksik  zərdablar  ara-sında neytrallaşma reaksiyası aparılır.Reaksiyadan əvvəl antitoksik zərdablar  elə durulaşdırılır ki,hər bir ml-də 100-200 BV olsun.
      Reaksiya aparmaq üçün 5sınaq şüşəsi götürülür və her sınaq şüşəsinə 1ml müayinə materialı tökülür.Sonra  ilk  dörd  sınaq şüşəsinin hərəsinə 1ml müvafiq A,B,C,E  tip  botulizm əleyhinə  antitoksik,beşinci sınaq şüşəsinə isə kontrol məqsədli 1ml normal zərdab tökülür və 30-35˚C-də  termostatda  30 dəqiqə saxlanılır.30 dəqiqədən sonra hər sınaq şüşəsindəki qarışıqdan 1ml götürüb iki ağ siçana (cəmi 10 siçana) yeridilir.Müayinə materialı qan və qan zərdabı olduqda periton boşluğuna,digər materiallar isə dəri vurulur.Təcrübə heyvanları 4 gün nəzarətdə saxlanılır.
      Əgər müayinə materialında botulizm toksini varsa,onda  siçanlardan 1 cütü salamat qalır.1cüt siçanın salamat qalması həmin sınaq şüşəsində müvafiq toksinin antitoksik zərdabla neytrallaşması nəticəsində olur.Heyvanların hamısı  ölərsə neytrallaşdırma reaksiyası təkrar edilməlidir.Ancaq bu dəfə müayinə materialı 5,10,20 və bəzən 100 dəfə durulaşdırlıb istifadə olunmalıdır.Müayinə materialında toksin olduqda siçanlarda ətrafların iflici əmələ gəlir.Ölmüş siçanları yardıqda daxili üzvlərin hiperemiyası,ağciyərlərdə pnevmoniya ocaqları,mədənin,sidik və öd kisələrinin dolu olması nəzərə çarpır.
     Botulizm toksininin faqositar göstərici metodu ilə aşkar edilməsi.Botulizm toksini leykositlərin faqositar aktivliyini zəiflədir.Müvafiq botulizm əleyhinə antitoksik zərdab toksini neytrallaşdırdıqda leykositlərin faqositar  aktivliyinin zəifləməsi aradan götürülür.Bu metod,əsasən,toksini qanda axtardıqda tətbiq edilir.
      İçməli suda botulizm toksininin aşkar edilməsi.Bu metodda suda olan botulizm toksini  talk üzərinə adsorbsiya etdirilir və sonra talk suspenziyası ağ siçanlara vurulur.Siçanlarda iflicin əmələ gəlməsi epidemioloji məlumatın olması müayinə materialında toksinin olduğunu sübut edir,təcrübənin mənfi alınması botulizmi inkar etmir.
     Bakterioloji müayinə.Bakterioloji müayinə aparmaq üçün müayinə materialı tam xırdalanmalıdır.Hazırlanmış suspenziyadan 10-12ml kitt-tarotsi,ya da kazeinli-turş mühitə əkilir.1 müayinə materialı 4 flakona əkilir.Flakonlardan ikisi qızdırılır.Botulizm mikrobunun E tipini almaq üçün flakonlardan biri 60˚C-də 15 dəqiqə,o biri isə 80˚C-də 20 dəqiqə qızdırılır.Sonra E və F tip klostridləri almaq üçün flakon 28˚C-də termostatda,A,B,C tip klostridləri almaq üçünsə flakonlar 35˚C-də termostata qoyulub 48 saat saxlanılır.
     Flakonlardakı mühitlərdə 24-48 saatdan sonra bulanıqlıq və qaz əmələ gəlir.İnkişaf olan mühitlərdən yaxmalar hazırlanır və qram üsulu ilə boyanır.Axtarılan tipik  klostridilər aşkar edildikdə bu maye mühitdən bərk mühitə əkilir ki,mikrobun sərbəst koloniyaları alınsın.Botulizm törədicisi digər bakteriyalarla assosiasiya halında yaşadığına görə təmiz kultura almaq çətin olur.Şəkərli qanlı aqarda bu mikrob hemoliz zonası ilə əhatə olunmuş hamar,ya kələ-kötür koloniya əmələ gətirir.Sütun şəklində olan şəkərli aqarın dərinliyində tiftikli,ya da mərciyəbənzər koloniya əmələ gətirir.
     İdentifikasiya məqsədilə alınmış təmiz kulturanı “əlvan” sıra mühitinə əkirlər.Botulizm törədicisi əti,jelatini,zərdabı və yumurta zülalını əridir.Əksər ştammları qlükozanı ,manniti,maltozanı və digər karbohidratları turşu və qaz əmələ gətirməklə qıcqırdır.Antigen quruluşunu öyrənmək məqsədilə tipospesifik zərdablarla aqlütinasiya reaksiyası qoyulur.
     Alınmış kulturanın fermentativ xassələrini öyrənməklə bərabər,onun bulyon kulturasının filtratında toksinin olmasını və həm də toksinin tipini müəyyən edirlər.Toksini təyin etmək üçün 4-5 günlük bulyon kulturası ilə bioloji sınaq aparılır.
  
